Гүлфайруз Сенбаева, 

М.Қозыбаев атындағы СҚУ- дың 
“Қазақ тілі мен әдебиеті” кафедрасының аға оқытушысы.
Ахмет Байтұрсынұлы тагылымы
АХМЕТ  БАЙТҰРСЫНҰЛЫН КӨЗІ ТІРІСІНДЕ-АҚ  ҚАЗАҚ  ХАЛҚЫНЫҢ РУХАНИ КӨСЕМІ РЕТІНДЕ БҮКІЛ ТҮРКІТАНУ ӘЛЕМІ МОЙЫНДАҒАН ЕДІ. 1923 ЖЫЛЫ БҰРЫН-СОНДЫ БОЛЫП КӨРМЕГЕН ЖАҢА ҮРДІС - АХМЕТТІҢ 50 ЖАСҚА ТОЛҒАН МЕРЕЙТОЙЫНЫҢ ӨТКІЗІЛУІ ОНЫҢ МӘДЕНИЕТІМІЗГЕ СІҢІРГЕН ЕҢБЕГІН ЖАЛПЫ ХАЛЫҚТЫҢ МОЙЫНДАУЫ ДЕП БІЛЕМІЗ. ҚАЗАҚ МӘДЕНИЕТІНІҢ ТАРЛАНДАРЫ МҰХТАР ӘУЕЗОВ, МІРЖАҚЫП ДУЛАТОВ, СМАҒҰЛ СӘДУАҚАСҰЛЫ, СӘКЕН СЕЙФУЛЛИН, ТЕЛЖАН ШОНАНОВ АХМЕТТАНУ ҒЫЛЫМЫНЫҢ АЛҒАШҚЫ ІРГЕТАСЫН ҚАЛАДЫ. ОЛАРДЫҢ АХМЕТ БАЙТҰРСЫНҰЛЫНЬҢ КӨП ҚЫРЛЫ ЕҢБЕГІН ЖАН-ЖАҚТЫ БАҒАЛАҒАН МАҚАЛАЛАРЫ МЕН ЗЕРТТЕУЛЕРІНІҢ МАҢЫЗЫ ЗОР БОЛДЫ. БҮГІНГІ КҮНІ ОЛАРДЫҢ ҚАТАРЫ ҒАРИФОЛЛА ӘНЕСОВ, АМАНҚОС МЕКТЕПОВ, МАХАНБЕТ ЖҮСІПҰЛЫ СЫНДЫ ЗЕРТТЕУШІ ҒАЛЫМДАРМЕН ТОЛЫҒА ТҮСТІ.
Ахмет Байтұрсынұлы тағылымы ғылымды ұлт тілінде сөйлету арқылы ұлт мәдениетін, ұлттық сананы, ұлттық таным деңгейін жоғары сатыға көтеру болатын. Байқап отырғанымыздай, ол көтерген мәселе бір ғасыр өтсе де бүгінгі күні өз маңыздылығын жойған емес.
150 жылдан кейін де Ахмет Байтұрсынүлының есімін елі ұлықтап “Ұлттың ұлы ұстазы", “Қазақ халқының рухани көсемі", “Ұлттық рухтың ұлы тіні" деген атаулармен оның сан қырлы қасиетін, яғни ұлы ұстаз, ағартушы, ғалым, түркітанушы, лингвист, әдебиетші, әдіскер, публицист, ақын, реформатор, қазақ терминологиясының негізін қалаушы, қоғам қайраткері ретінде танып біліп жатырмыз.
1999 жылы ғалымның туғанына 125 жыл толуына орай “Ұлттық рухтың ұлы тіні” деген атпен конференция материалдары жарық көрді. Оған аталған конференциядағы баяндамалармен қатар Ахмет Байтұрсынұлының көзі тірісіндегі 50 жылдық мерейтойына арналған материалдар да енгізілді. Осы жерде “тіні” деген сөзге тоқталғым келеді, өйткені көпшілік осы сөздің мағынасын түсіне бермейтіні рас. “Тін” - қазақтың байырғы сөздерінің бірі, бұл сөздің бірнеше мағынасы бар: 1. Бір нәрсенің бөлігі. 2. Ағаштың өзегі, ең ішкі бөлігі. 3. Бөлек-бөлек есіліп, ширатылған соң біріктіріп, қосып бұратылған арқанның жібі. 4. Биологияда ұлпа деген мағынада дәнекер тіні қолданысы бар. Ағаш та, арқан да өзегінен айырылса, өзінің бастапқы қалпынан, қызметінен айырылады, жарамсыз болып қалады. Осыны түсінген теріс саясат қазақ халқының бірегей түлғасын, Мұхтар Әуезовтің сөзімен айтқанда, қазақ халқының “рухани көсемін" ұлттық рухтың жаршысын жойып, “өзегін” жұлып құртып жібергісі келді. Ахметтің ішкі жан дүниесінің тереңдігі, байлығы, қасиет- тілігі оның биік рухымен көрінді. Өз сөзінде ғалым “Ең асыл мұра - жұрт қамы, ісі”, - деп жиі айтады екен, ендеше Ахмет мұрасын да жұрты біліп, насихаттап отыруы керек. Елдің ме- рейтой иесіне деген құрметі отбасынан, яғни ата-аналардың дастарқан басындағы әңгімесінен-ақ көрініп отырса деймін. Бұдан бөлек, ғалым мұрасын насихаттау жолында көпшілікке арналған жаңа форматта кітаптар шығарудың да маңызы зор. Ахметтің нақыл сөэдері, мысалы, "Жақсы шықса, жаман қалар” деген сияқты сөздерін насихаттау арқылы да тұлғамызды танытуға болады. Қысқасы, ғалым мұрасын танытуда нақты істер жасалу керек.
Бүгінде Ахмет Байтүрсынұлының 150 жылдығы мемлекет деңгейінде аталып, әртүрлі шаралар өткізіліп жатқанын да айта кеткен жөн. Бұл мемлекет қайраткеріне деген құрмет қана емес, үйымдастырылып жатқан шаралардың ар жағында үлкен ой, мемлекетшілдік жату керек. Өйткені біздің қоғамымызға мемлекетшілдік рух аса қажет, бүған рухтың ұлы көсемі, Ұлттық рухтың ұлы тіні. Оның мұрасын қазақ жұртына ғана емес, күллі әлемге таныту мақсатында алдағы қазан айының 4- 5 күндері Парижде Ахмет Байтұрсыновтың 150 жылдық мерейтойын “ЮНЕСКО" көлемінде тойлау басталады. Түркияда да 2 іс-шара жоспарланып отыр. Америка, Шығыс Еуропада да ұйымдастырылғалы отырған жиындар бар.
Бүгінгі күні Ахаңның еңбектері жинақталып, 5 томдығы жарияланды, 12 томдығының да оқырмандар қолына тиетін күні алыс емес. Оған Евразиялық Ұлттық университетінде Сұлтанхан Жүсіптің ұйымдастыруымен мәтіндер, жарияланған кітаптары, еңбектеріндегі текстология, құжаттары енгізілді. Қостанайда Ахаңның атында университет, кесенесі, мұражайы бар, аталған нысандарға жөндеу жұмыстары жүргізілуде.
Ахмет Байтұрсынұлын көзі тірісінде-ақ қазақ халқының рухани көсемі ретінде бүкіл түркітану әлемі мойындаған еді. 1923 жылы бұрын- соңды болып көрмеген жаңа үрдіс - Ахметтің 50 жасқа толған мерейтойының өткізілуі оның мәдениетімізге сіңірген еңбегін жалпы халықтың мойындауы деп білеміз. Қазақ мәдениетінің тарландары Мұхтар Әуезов, Міржақып Дулатов, Смағүл Сәдуақасұлы, Сәкен Сейфуллин, Телжан Шонанов ахметтану ғылымының алғашқы іргетасын қалады. Олардың Ахмет Байтұрсынұлының көп қырлы еңбегін жан-жақты бағалаған мақалалары мен зерттеулерінің маңызы зор болды. Бүгінгі күні олардың қатары Ғарифолла Әнесов, Аманқос Мектепов, Маханбет Жүсіпұлы сынды зерттеуші ғалымдармен толыға түсті.
Ахмет Байтұрсынұлы ақталмаған кездің өзінде Шора Сарыбаев 1960 жылы баспадан шыққан “Қазақ тіл білімінің көрсеткіші” еңбегінде А.Байтұрсынұлының инициалымен (А.Б) еңбектерінің тізімін ұсынған.

Себебі Шора Сарыбаев ғалымның тіл біліміне қосқан үлесінің зор екендігін ескерусіз қалдырып, айтпай кете алмаған. Сондай-ақ 1977 жылы ғалым Рабиға Сыздықова баяндама- сында тіл білімінің негізін салған Ахмет Байтұрсынұлы екендігін жұртқа жариялап, еңбектеріне қысқаша шолу жасайды.
Ахмет Байтұрсынұлы ақталысымен-ақ Рабиға Сыздықова және басқа тіл білімі ғалымдарының жинақтауымен, бастамасымен “Тіл тағылымы" атты кітап жинақталып 1992 жылы оқырманға жол тартады. Тәуелсіздік алған тұста Ахметтің өмірі мен шығармашылығы бірнеше диссертациялық еңбектер қорғалып, әдебиетші ғалымдар тарапынан да қолдау тауып, еңбектері жан-жақты зерттеле бастады. Бұған “Тіл-құрал" деген атпен шығарылған толық шығармалар жинағы да дәлел.
Ахмет Байтүрсынұлы - қазақ халқының әлеуметтік өмірі мен мәдениетінде қазан революциясына дейін де, одан кейін де аянбай адал қызмет еткен ірі қайраткер, үлкен талант иесі, тарихта орны айрықша зор тұлға. Оның ел үшін еткен ұлан- ғайыр еңбегі сан саладан көрінеді. Әке өсиеті жас Ахметтің білім-ғылымға деген құштарлығын арттыра түседі. Ол кезде қазақ даласында тіл білетін білімді жастар аз болатын. Оқығандардың өзі көбіне сол жағдайды пайдаланып, халқының игілігі үшін емес, пайда көру үшін қызмет ететін. Ал нағыз ұлтын сүйген ерлерге қазақ халқының саясаттың құрбанына айналып ұлт болып құрып кетпес үшін қараңғылықпен, сауат- сыздықпен күресу қажет болды. Осы- ны түсінген Ахмет алдымен ағартушылық жолға, одан кейін күрескерлік жолға түсіп, жан-жақты әрекет етуге тырысады. Сол кездегі талан таражға түсіп жатқан жер мәселесі, оқу- білім мәселесі және орыстандыру саясаты Ахмет Байтұрсынұлын қатты толғандырады. Ол бұл жолда қасына бір топ жастарды жинап, Ресей империясының министрлігіне арыз жазады, Иван Крыловтың “Қырық мысалын" аударады. Осы үшін абақты ға жабылады. Семейде сегіз ай ешқандай тергеусіз тас қамауда жатады, одан Орынборға жер аударылады. 1917 жылдың аяғына дейін осы жерде тұрады. Орынборда жүріп те көп жұмыстар атқарады. Қазақ балаларын оқытудың әдістерін, қазақ тілі, әдебиеті, өнері, тарихы, мәдениеті туралы өрелі ойларын айтып, оқулықтар мен оқу құралдарын жаза бастайды. Халық мұраларын, ауыз әдебиетін, эпос, ертегі, жұмбақтар жинап, баспаға ұсынады. Сол кездегі “Қазақ" газетінің редакторлық мінде- тін атқарып жүріп, көптеген мәселелерді түсіндіру, хабардар ету мақсатында мақалаларын жариялайды.
Ахмет Байтұрсынүлы - ең алдымен, қазақ балаларының ана тілінде сауатын ашып, әрі қарай қазақ тілінде оқуын жалғастыруға көп күш жұмсаған ағартушы қайраткер. Осы мақсатты орындау үстінде ол - қазақ тілін, оның дыбыстық жүйесі мен грамматикалық құрылысын баяндап, талдап-танытқан зерттеуші әрі сол зерттеулерінің негізінде “Әліппе” мен тұңғыш ана тілі оқулықтарын жазған автор. Сонымен қатар Ахмет - өз халқының саяси, мәдени, рухани және әлеуметтік өмірінің сан саласына көз тігіп, тікелей араласқан ірі публи- цист, қоғам қайраткері. Ахмет Байтұрсынов - өнер иесі, ақын, қазақтың тілін ғана емес, әдебиетін де, мәдениетін де зерттеуші ғалым. Сондықтан Ахмет Байтұрсынұлы қалдырған мұра да әр тектес. Олар: көркем дүние - өлең жинақтары “Маса" мен “Қырық мысал"; әдебиеттану саласынан жазылған ғылыми еңбек - “Әдебиеттанытқыш”; қазақ тілін оқытып-үйретуге арналған оқулықтар мен хрестоматиялар; оқыту әдісіне арналған методикалық құралдар; оқу-ағарту проблемасын сөз ететін мақалалар; графика мен терминология мәселелерін әңгімелейтін мақалалар мен баяндамалар, ұсыныстар мен жобалар; саяси-әлеу- меттік тақырыпты қамтитын публицистика т.б. еңбектері жарық көрді.
Қазақ тіл біліміндегі құбылыстарға алғаш ғылыми анықтама берген, қазақ тіл білімінің терминдер жүйесін қалыптастырған, тіл теориясының барлық салаларына қатысты құнды пікір қалдырған Ахмет Байтұрсынұлы мұрасын жан-жақты тану - кейінгі ұрпақтың парызы. Зерттеушілердің қай-қайсысы да Ахмет Байтұрсынұлын қазақша ғылым тілінің негізін қалаушы ретінде көрсетеді. Оның басты себебі, Ахмет Байтұрсынұлы тіл білімі мен әдебиеттер терминдерін өзі жасап, жазған оқулықтарында өзі қолдануында ғана емес, оның басқа ғылым салаларынан да қазақта термин жасау мен өзге тілден термин қабылдауда үлгі көрсетіп, термин жасау тағылымын қалдыруында деп есептейді. А.Байтұрсынұлы тілдің бүкіл салаларына қатысты құнды пікірлер қалдырған.
Бүгінде мерейтой иесіне арналып “Ұлт ұстазы" деген атпен фильм жарыққа шықты, еңбектері зертеліп, конференциялар ұйымдастыру жұмыстары әлі де толастаған жоқ. Себебі Ахмет Байтұрсынұлының өмірі, қызметі, барлық еңбектері барлық кезеңде кейінгі ұрпаққа өнеге, үлгі, тағылым болып қала береді.

